
Meninjau	Pengaruh-pengaruh	Wanita	di	dunia:

Wanita	itu	racun	dan	Wanita	juga	penawar

 Sejarah telah pun membuktikan dengan nyata bahawa nilai pegaruh wanita di dunia ini amat besar sekali.

 Di samping manusia lelaki iaitu hamba Allah yang dinamai “Wanita” itu sangat penting peranannya. Apa sahaja

yang diciptakan Tuhan yang Maha Berkuasa itu adalah berlainan sekali dengan apa yang diciptakan oleh manusia.

Barang yang dijadikan Tuhan itu penuh dengan faedah dan hikmahnya yang bakal dinikmati oleh makhluknya sekalian,

iaitu bagi mereka yang mengetahuinya. Alam	Wanita(Oleh: Alimin)

Penulis rencana ini.

Jadi	“Racun”:

 Manusia yang dinamai “wanita” itu semakin

cantik, genit dan menarik rupa parasnya, tetapi ia

itu membahayakan kiranya hal-hal itu disalah gunakan.

Seseorang wanita itu akan menjelma menjadi

“racun” yang benar-benar berbahaya sekali, bukan sahaja

kepada manusia lelaki yang menjadi pasangan hidupnya

di dunia, malahan juga kepada diri wanita

itu sendiri. Hal-hal yang demikian bukan hanya

dinyatakan oleh sejarah sahaja, tetapi juga memang

benar-benar berlaku di hadapan mata sampai ke masa ini. Ada

wanita yang berlaku jahat dan curang terhadap

suaminya, anak-anaknya, rumah tangganya, terhadap masyarakat

bangsanya, tanah airnya, agamanya, bahkan kepada dirinya

sendiri. Di belakang ayah dan ibunya, atau pun di belakang

suaminya	ia	“bermain	nafsu”	dengan	1001	dorongan.

Bukan sedikit kaum lelaki, harta benda dan jiwa yang

telah pernah melayang dan musnah jadi mangsa kaum

wanita. Beberapa banyak raja-raja, orang-orang besar dan

pemimpin-pemimpin yang telah tersungkur, tunduk dan bertelut

di kaki kaum wanita.

 Menurut sejarah, dalam masa perang dunia pertama, 

di	tahun	1914-18	yang	lalu,	seorang	wanita	

cantik Jerman yang menjadi sebagai “spy”	–

penyuluh	rahsia	–	bernama;	“matahari”	telah	berjaya

masuk ke dalam istana panglima tertinggi musuhnya dan

berada di dalam pelukannya. Dengan pengaruh kecantikan

“miss matahari” itulah banyak rahsia-rahsia negara yang

berjaya didapatinya, dengan kerana itulah pula beribu-ribu

nyawa yang telah terkorban dan berpuluh-puluh juta paun dan 

	harta	benda	yang	telah	binasa.	Ini	hanyalah	suatu	daripada

banyaknya tragedi-tragedi yang telah berlaku, sedang berlaku dan

akan berlaku menjadi mangsa dari pengaruh-pengaruh wanita

yang mengandungi “racun” itu.

Wanitalah	juga	“Penawar”:

 Pada sebaliknya pula, wanitalah juga yang jadi

“penawar” paling mujarab sekali. Sejarah juga telah

membuktikan hal ini dengan nyatanya. Seorang suami

yang begitu berat dalam tanggungjawabnya dalam menghadapi

soal	hidup	sehari-hari,	serta	runsing	fikirannya

maka ia akan merasa lapang dan senang apabila melihat yang

isterinya berada di sampingnya dengan memperlihatkan kemanisan

wajahnya yang penuh dengan rasa sayang. Sebuah rumah tangga 

akan bergemilang apakala suri rumah tangganya  itu

“kandil” yang sentiasa bersinar di dalamnya.

 Nabi kita Muhammad (S.A.W) mendapat suatu tenaga

yang amat besar sekali dalam perjuangannya memperkembangkan

agama	Islam	yang	diturunkan	oleh	Allah	Subḥānahu wa Ta‘ālā

apabila	Saiyidah	Khadījah	dan	Saiyidah	ʿĀʾishah	sentiasa	berada

di samping beliau.

	 Nabi	Adam	(ʿalayhi al-Salām) “bapa” kepada seluruh 

manusia yang sedang bersedih dan berdukacita kerana

kesepian setelah ia dijadikan Tuhan sebatang kara

kembali	merasai	riang	gembira	manakala	“ibu”	Ḥawāʾ

diciptakan pula oleh Allah yang Maha Pemurah dan Maha

Penyayang itu untuk dijadikan teman hidupnya di alam

dunia yang dahulunya sunyi ini.

 Manusia lelaki tidaklah akan merasa hidup

di dalam suasana gembira tanpa wanita berada di sampingnya,

dan bagi wanita pula, manusia lelaki itu jadi

pelindung dan tempat tambatan kasih dalam sepanjang

hidupnya. Kata pujangga: “Dunia ini akan lengang

perkembangannya andai kata tanpa wanita”.

Seorang	pujangga	besar	Islam	pernah	berkata

dalam menyentuh soal wanita. Kata beliau:

“Al-Nisā’ ‘imād al-bilād, idhā ṣaluḥat ṣaluḥati 

al-bilād, wa idhā fasadat fasadati al-bilād”.

 Ertinya: “Kaum wanita itu tiang negara, jika

baik pekerti kaum wanitanya maka baiklah negara itu,

dan jika buruk pekerti kaum wanitanya, maka rosaklah

negara itu”.

Al-Marhum Mustafa Kemal Ataturk (bapa Turki

muda) pernah mengatakan: “Tangan lembut dan montok yang 

menghayun buaian itulah yang memerintah dunia ini.”

	 Benjamin	Franklin	berkata:	“Wanita	itu

guru utama bagi seseorang manusia”. Abraham

Lincoln yang menyebabkan ia memelihara dan tidak mahu

lagi mencukur janggutnya, kerana mentaati suruhan

seorang wanita, di mana wanita itu mengatakan padanya

iaitu; “Tuan akan lebih sajak1 jadi seorang

pemimpin kiranya tuan mempunyai janggut yang rapi”.

 Begitulah pula dengan beberapa banyak orang-orang besar

dunia, di antara lain seperti Harun al-Rashid, 

Salahuddin	al-Ayyubi,	Iskandar	Zulkarnain,	

William	Shakespeare,	George	Washington,	Karl	Marx,

Mahatma	Gandhi,	Hitler,	Sukarno,	Nehru	dan	banyak

lagi penganjur-penganjur dunia yang mereka dibesarkan semuanya

di pangkuan wanita.

 Bagi para wanita pula, yang jadi pelopor,

patriot bangsa dan srikandi tanah air di antaranya

ialah;	Saiyidah	ʿĀʾishah	(raḍī Allāhu ‘anhā) di Semenanjung

Tanah Arab, Raden Ajeng Kartini di Pulau Jawa,  Bundo

Kanduang di Minangkabau, Teuku Cut Nyak Dhien di Aceh, 

Siti	Wan	Kembang	di	Kelantan	dan	Tun	Fatimah	di	Melaka.

 Oleh yang demikian, dengan bersandarkan analisa-analisa

tersebut, sesungguhnya telah nyatalah kepada kita, bahawa

wujudnya wanita di dunia ini bukanlah hanya untuk

memenuhi “selera-selera asmara” atau penghuni “kamar-kamar

harem” belaka, tetapi adalah merupakan “bumi subur”

untuk pertumbuhan-pertumbuhan kemajuan yang bertamadun di dunia

yang luas terbentang ini.

 Bagi saya rasanya tidaklah akan keterlaluan,

dalam menyimpulkan nilai pengaruh wanita itu dengan 

mensifatkan; wanita itu “racun” dan wanitalah 

juga “penawar”.

 
1 ejaan sebetulnya adalah segak




